An Tri Gochon Bihan
Ur wezh a oa, ur wezh na oa ket, ur wezh a oa bepred, tri gochon bihan a gave hir o amzer er feurm.

C’hoant o doa da gaout o zi dezhe o-hunan.

Met pep hini en doa c’hoant da sevel anezhañ diouzh e soñj.

- Me a savo anezhañ evel-henn.

- Me a savo anezhañ evel-se.

- Me evel-henn ha evel-se.

Ne dapent ket en em glevet.

- Ma ! eme an hini yaouankañ, deomp pep hini deus e du. Gwelet e vo gant piv e vo savet ar c’haerañ ti.

- Ur soñj kaer eo se ! eme an daou all.

Hag i ha mont pep hini deus e du. 

Ar c’hentañ kochon bihan en em gavas gant un den, ur gargad plouz war e chouk.

- Ha gwerzhañ a rehet ho plouz din ? a c’houlennas ar c’hochon bihan.

- Hag e rin, eme an den.

Hag ar c’hochon bihan ha prenañ ar plouz, hag en em lakaat da labourat.

Sevel a reas un ti plouz penn-da-benn : plouz e oa ar magoarioù, plouz e oa an doenn, plouz e oa an nor hag ar frenestr.

Brav-hardizh en e di plouz e oa stad bras er c’hochon bihan.

Soñjal a rae gantañ ne oa ket bravoc’h ti evit e hini er vro a-bezh.

An eil kochon bihan en em gavas gant ur plac’h, ur fagodad spern dindan he c’hazel.

- Ha gwerzhañ a rehet ho spern din ? a c’houlennas ar c’hochon bihan.

- Hag e rin, eme ar plac’h.

Hag ar c’hochon bihan ha prenañ ar spern, hag en em lakaat da labourat.

Sevel a reas un ti spern penn-da-benn : spern e oa ar magoarioù, spern e oa an doenn, spern e oa an nor hag ar frenestr.

Brav-hardizh en e di spern e oa stad bras er c’hochon bihan.

Soñjal a rae gantañ n’hallje ket ar bleiz stekiñ ouzh e di.

An drivet kochon bihan en em gavas gant un den o kas un azen, ur gargad brik war e gein.

- Gwerzhañ a rehet ho prik din ? a c’houlennas ar c’hochon bihan.

- Hag e rin, eme an den.

Hag ar c’hochon bihan ha prenañ ar brik, hag en em lakaat da labourat.

Sevel a reas un ti brik penn-da-benn : brik e oa ar magoarioù, brik e oa an doenn, brik e oa ar frenestr, nemet an nor a oa koad.

Un ti kaer abominapl e oa, aes ha sonn mat. 

Stad bras e oa er c’hochon bihan o vezañ labouret ken mat.

Un nebeud deizioù diwezhatoc’h e teuas ar bleiz da skeiñ ouzh dor an ti plouz.

- Dao ! dao ! dao ! Digor an nor din ‘ta, kochon bihan, eme ar bleiz.

- Ne rin ket avat.

- Neuze ‘h an da skeiñ, da c’hwezhañ ha da darc’haouiñ. Da di a gouezho hag e tebrin ac’hanout.

- Sko ma kerez, c’hwezh ma kerez, darc’haou ma kerez. Ne digorin ket dit.

Hag ar bleiz ha skeiñ, ha c’hwezhañ, ha darc’haouiñ.

Hag an ti plouz ha kouezhañ en e boull.

Met ar c’hochon bihan ha kemer hed e c’har, galoupat her da m’halle betek an ti spern.

E vreur, en doa gwelet anezhañ o tont, a digoras an nor dezhañ ha serriñ anezhi ouzh ar bleiz.

- Dao ! dao ! dao ! Digor an nor din ‘ta, kochon bihan, eme ar bleiz.

- Ne rin ket avat.

- Neuze ‘h an da skeiñ, da c’hwezhañ ha da darc’haouiñ. Da di a gouezho hag e tebrin ac’hanoc’h ho-taou.

- Sko ma kerez, c’hwezh ma kerez, darc’haou ma kerez. Ne digorin ket dit.

Hag ar bleiz ha skeiñ, ha c’hwezhañ, ha darc’haouiñ.

Hag an ti spern ha kouezhañ en e boull.

Met an daou gochon bihan ha kemer hed o gar, galoupat her da m’hallent betek an ti brik.

O breur, en doa gwelet anezhe o tont, a digoras an nor dezhe ha serriñ anezhi ouzh ar bleiz.

- Dao !dao ! dao ! Digor an nor din ‘ta, kochon bihan, eme ar bleiz.

- Ne rin ket avat.

- Neuze ‘h an da skeiñ, da c’hwezhañ ha da darc’haouiñ. Da di a gouezho hag e tebrin ac’hanoc’h ho-tri.

- Sko ma kerez, c’hwezh ma kerez, darc’haou ma kerez. Ne digorin ket dit.

Hag ar bleiz ha skeiñ, ha c’hwezhañ, ha darc’haouiñ.

Met ne gouezhas ket an ti.

Hag ar bleiz ha skeiñ, c’hwezhañ ha darc’haouiñ adarre.

Sonn e oa an ti brik, hag ar c’hochon bihan a c’hoarzhe leizh e c’henoù a-dreñv ar frenestr.

- Ma ! Evel-se emañ kont ! eme ar bleiz. ‘H on é vont war an doenn. Tremen a rin dre ar chiminal hag e tebrin ac’hanoc’h ho-tri.

C’hoarzhin a rae ar c’hochon bihan c’hoazh. Mont a reas da lakaat un tamm muioc’h a geuneud er chiminal dindan ar chaodouronad soubenn.

Hag an tri gochon bihan ha c’hwezhañ an tan da lakaat ar soubenn da virviñ.

E-keit-se e oa ar bleiz o vont war an doenn. Ul laziadig goude e voe klevet o vale war an doenn. Ha neuze e voe gwelet lost ar bleiz a-us d’ar chaodouronad.

Neuze e tennas an drivet porc’hell ar c’holoenn diwar ar chaodouronad, ha tapañ krog en lost ar bleiz.

- Grit eveldon, emezañ d’e vreuder. Unan, daou, tri… Sachit !…

Hag an tri gochon ha sachañ asambles. Ha plaouf… setu ar bleiz er chaodouron.

Poazhet ! Bervet ! Achu gant ar bleiz !

N’houlle ket an tri gochon bihan kuitaat an eil egile ken. Hag i ha chom da vevañ o-zri en ti brik, ha ma n’int ket marv c’hoazh emaint c’hoazh.

